
v.16a F’dak iż-żmien Ġesù qal lil Nikodemu, “Għax Alla hekk ħabb lid-dinja

· Alla hu mħabba (1 Ġw 4:8). Din l-imħabba dehret fil-ħolqien tas-sema u l-art, imma fuq kollox fil-bniedem maħluq fuq ix-xbieha ta’ Alla (ara Ġen 1:1-27). Minkejja d-dnub u t-tiġrib tas-serp, Alla ma jitlaqx lill-bniedem: “Fejn int?” (Ġen 3:9), anzi, iħabbar pjan ta’ salvazzjoni (ara Ġen 3:15).     Fil-qalba ta’ din l-istorja ta’ salvazzjoni, l-imħabba ta’ Alla tidher fl-aqwa tagħha fil-passjoni, mewt, qawmien u glorja ta’ Ibnu Ġesù. Għalkemm     id-dinja turi ruħha ostili għal Ġesù (ara 15:18-19), Alla jibqa’ fidil fl-imħabba tiegħu għall-bnedmin.
· ἠγάπησεν (ēgapēsen) tirreferi għall-ogħla forma ta’ mħabba, dik divina u perfetta. Hija l-istess imħabba li biha l-Missier iħobb lill-Iben u li Ġesù jagħti lill-bnedmin (ara 15:9; 17:23-24). “Aħna nħobbu, għax hu ħabbna l-ewwel” (1 Ġw 4:19).
· Id-dinja - κόσμον (kosmon) - fi Ġwanni, xi drabi tirreferi għad-dinja li fiha jgħixu l-bnedmin (ara 21: 25), oħrajn għad-dinja li tirrifjuta lil Ġesù (ara 1, 9-10; 17), u drabi oħra, bħal f’dan il-każ, għall-umanità maħbuba minn Alla.

v.16b li ta lil Ibnu l-waħdieni,

· (Alla) Hu, li anqas lil Ibnu stess ma ħafirha, imma tah għalina lkoll, kif ma jagħtiniex ukoll kollox miegħu? (Rum 8:32). B’differenza għal dak li jiġri      fil-każ ta’ Iżakk fuq il-muntanja Morija (ara Ġen 22:12), Alla, biex juri l-kobor u l-verità ta’ mħabbtu, ma ħelisx lil Ibnu mill-passjoni u l-mewt fuq is-salib. Minflok, tah f’idejn il-ħżiena sabiex, permezz tas-sagrifiċċju tiegħu, il-bnedmin kollha jsibu l-maħfra, il-fejqan u s-salvazzjoni: “Dan hu ġismi li jingħata għalikom” (Lq 22:19), “dan huwa demmi, id-demm tal-Patt, li jixxerred    għall-kotra għall-maħfra tad-dnubiet” (Mt 26:28). Is-salib jibqa’ l-akbar sinjal ta’ mħabba li jagħti l-ħajja lid-dinja: “Ħadd ma għandu mħabba akbar minn din: li wieħed jagħti ħajtu għal ħbiebu” (15:13).
· Ir-relazzjoni bejn il-Missier u l-Iben hija unika u sħiħa: “Dan hu Ibni l-għażiż; fih sibt il-għaxqa tiegħi” (Mt 3:17). Il-Missier ma żammx għalih nnifsu lil Ibnu l-għażiż: Alla bagħat lil Ibnu l-waħdieni fid-dinja, biex ngħixu bih (1 Ġw 4:9). U anke l-Iben: ma qagħadx ifittex tiegħu li hu daqs Alla (ara Fil 2, 6-11). Hekk       l-imħabba ta’ Alla dehret bħala għotja sħiħa, totali u konkreta. Għalhekk, fil-persuna ta’ Ġesù jidher mhux biss l-Iben ta’ Alla, imma wkoll il-qalb tal-Missier miftuħa għall-bnedmin kollha. 



v.16c biex kull min jemmen fih ma jintilifx, iżda jkollu l-ħajja ta’ dejjem.

· Il-fidi f’Ġesù mhix sempliċement twemmin intellettwali, imma, fuq kollox, att ta’ fiduċja u għotja personali. Il-verb πιστεύων (pisteuōn) jesprimi proprju din ir-relazzjoni ħajja u personali ma’ Ġesù, li permezz tagħha l-bnedmin jistgħu jinfetħu għall-azzjoni salvifika ta’ Alla. 
· Min-naħa l-oħra, il-verb ἀπόληται (apolētai) jesprimi telf u qerda eżistenzjali u spiritwali. Mingħajr Ġesù, il-bnedmin jibqgħu fid-dlam tad-dnub u l-mewt. Kien għalhekk, li l-għotja tiegħu lid-dinja tidher bħala dawl u ħajja: “Jiena    d-dawl tad-dinja. Min jiġi warajja ma jimxix fid-dlam, iżda jkollu d-dawl tal-ħajja” (8:12; ara wkoll 1:5-9; 3:19; 9:5), u wkoll: “Jiena ġejt biex ikollkom   il-ħajja, u ħajja bil-kotra” (10:10). F’dan is-sens, Ġesù jidher bħala Bin il-bniedem li “ġie jfittex u jsalva l-mitluf” (Lq 19:10).
· Kull min jemmen f’Ġesù jidħol f’għaqda ġdida ma’ Alla Trinità u jirċievi        l-ħajja ta’ dejjem, liema ħajja ma tinkisibx bil-qawwa jew bil-merti propji, imma hija don esklussiv tal-grazzja ta’ Alla: Intom salvi bil-grazzja, permezz tal-fidi; u dan mhux bis-saħħa tagħkom, imma b’don ta’ Alla; mhux bl-opri, biex ħadd ma jiftaħar (Fil 2,:8-9). Fil-fatt, il-kelma αἰώνιον (aiōnion), ma tfissirx biss ħajja bla tmiem, iżda ħajja fil-milja tagħha, li tibda minn issa stess fir-relazzjoni ma’ Ġesù. Huwa propju f’dan is-sens li Ġesù jista’ jgħid: “Jien hu l-qawmien u l-ħajja” (11:25-26) għax fih il-bnedmin jistgħu jsibu ħajja li tegħleb il-mewt. Jekk fil-bidu Adam “sar ħlejqa ħajja” (Ġen 2:7), imma bid-dnub daħlet il-mewt (ara Ġen 5:5), issa Alla, permezz ta’ Ibnu, joffri lill-bnedmin ħajja ġdida u eterna.

v.17 Għax Alla ma bagħatx lil Ibnu fid-dinja biex jagħmel ħaqq mid-dinja, imma biex id-dinja ssalva permezz tiegħu.

· Il-missjoni ta’ Ġesù ma kienetx waħda ta’ kundanna, imma ta’ salvazzjoni. Il-forma negattiva “jagħmel ħaqq” issaħħaħ dik pożittiva “biex issalva”, u turi x’hemm fil-qalba tal-pjan salvifiku ta’ Alla. Il-verb κρίνῃ (krinē) - “jagħmel ħaqq” jew “jikkundanna” - ma jfissirx li Alla jixtieq il-kundanna tal-bnedmin, anzi, juri kemm jixtieq il-ħajja u mhux it-telfien tagħhom: “Forsi jien togħġobni l-mewt tal-bniedem il-ħażin… mhux aktar jogħġobni li jerġa’ lura minn triqatu u jgħix?” (Eżek 18:23; ara wkoll Għerf 1:12-16). Fil-fatt, Ġesù nnifsu jgħid li: “Min jisma’ kliemi u ma jħarsux, jiena ma nagħmilx ħaqq minnu, għax jien ma ġejtx biex nagħmel ħaqq mid-dinja, iżda biex insalva d-dinja” (12:47).

· Din hija l-Aħbar it-Tajba għal kull żmien: il-Missier bagħat lil Ibnu s-Salvatur tad-dinja (1 Ġw 4:14). Permezz ta’ Ġesù titħabbar il-maħfra tad-dnubiet u l-ġustifikazzjoni għal kull min jemmen fih (ara Atti 13:38-39). Dan ifisser, li s-salvazzjoni mhix frott ta’ xi sforz uman, imma qabel kollox hija inizjattiva tal-imħabba u l-ħniena ta’ Alla li tilħaq lill-bnedmin kollha permezz ta’ Ġesù.

v.18 Min jemmen fih ma jkunx ikkundannat; iżda min ma jemminx huwa ġa kkundannat, għax ma emminx fl-isem tal-Iben il-waħdieni ta’ Alla.”

· Quddiem Ġesù, it-tweġibiet possibbli huma tnejn: fidi jew rifjut. Dawn   it-tweġibiet ifakkru fl-għażla li Alla jqiegħed quddiem il-poplu tiegħu:  “Ara jiena llum qegħedtlek quddiemek il-ħajja u l-ġid, il-mewt u d-deni... Agħżel il-ħajja biex tgħix int u nislek” (ara Dt 30:15-19). Issa, il-fidi f’Ġesù twassal għall-ħajja u għas-salvazzjoni, filwaqt li r-rifjut tiegħu jwassal għat-telfien: “Min jemmen fl-Iben għandu l-ħajja ta’ dejjem; iżda min ma joqgħodx għall-Iben ma jarax il-ħajja, imma tibqa’ fuqu l-korla ta’ Alla” (3:36).

· Il-kundanna toħroġ mill-istess rifjut tad-dawl li Alla bagħat fid-dinja. Ġesù nnifsu jgħid li: “kull min jemmen fija ma jibqax fid-dlam” (12:46). Min jilqa’ l-kelma tiegħu u jemmen f’Dak li bagħtu: “għandu l-ħajja ta’ dejjem, u ma jsirx ħaqq minnu, imma għadda mill-mewt għall-ħajja” (5:24). Għalhekk, il-fidi mhix biss l-aċċettazzjoni tat-tagħlim, imma fuq kollox id-dħul f’relazzjoni ġdida ma’ Kristu li jgħaddi lill-bnedmin mid-dlam għad-dawl u mill-mewt għall-ħajja.

· L-isem ta’ Ġesù huwa marbut direttament mas-salvazzjoni li Alla joffri      lill-bnedmin. Fil-fatt, l-anġlu lil Ġużeppi jgħidlu: “Inti ssemmih Ġesù, għax hu jsalva lill-poplu tiegħu minn dnubiethom” (Mt 1:21b). Il-fidi fl-isem ta’ Ġesù hija l-aċċettazzjoni tal-persuna u l-missjoni salvifika tiegħu.                  L-esperjenza ta’ Pietru turi kif il-fidi f’Ġesù twassal għall-konverżjoni u għas-salvazzjoni. Għalkemm ċaħdu (ara Mt 26:69-75), wara l-qawmien, b’kuraġġ jistqarr li: “F’ħadd ħliefu (Ġesù) ma hemm salvazzjoni” (Atti 4:12). U l-istess ħaġa jikteb Pawlu: “Għax jekk inti tistqarr b’fommok, ‘Ġesù hu l-Mulej’, u temmen b’qalbek li Alla qajmu mill-imwiet, inti ssalva” (Rum 10:9-12). Fi kliem ieħor, il-fidi f’Ġesù hija stqarrija ħajja u pubblika li tiftaħ lill-bnedmin għad-don tas-salvazzjoni, u għalhekk, “kull min isejjaħ isem      il-Mulej isalva” (Rum 10:13; ara wkoll Atti 2:21). Kull min jilqa’ lil Ġesù bil-fidi jidħol fil-ħajja u fis-salvazzjoni, waqt li min jirrifjutah jibqa’ fid-dlam u taħt il-kundanna.






